
Fokustyd 2022: Week 3 : 12 – 18 Sept 
 

Tema: Nog grense: watter grense moet ons deurbreek en hoe moet ons 
dit doen?  
 
Deur Sondag se prediking uit Galasiërs 5 het God ons bemoedig deur ons te 
herinner aan die gawe van die Heilige Gees. Hy wat in ons woon en ons roep 
om in pas met Hom te leef. Hy laat ons agter Jesus aan loop!  
 
Kom ons kyk hierdie week verder hoe die Gees van God ons oor nog grense 
heen roep om Hom te volg!  
 

Bid jou nog volhardende vir die volgende sake?  

 

1. Dat ons gemotiveer en geaktiveer word om oor grense heen te gaan en die Here 

Jesus met vertroue te volg. 

2. Dat die Here ons harte vul met sy liefdevolle hart vir verlore mense. 

3. Dat die Here ons vrese vir grense verander in vertroue op Hom. 

4. Dat die Here ons oë oopmaak om verlore mense in ons persoonlike lewensruimte 

raak te sien. 

5. Dat ons hierdie verlore mense in gebed aan die Here begin opdra en bid dat Hy ons 

sal help om met hulle te praat. 

6. Dat ons die Heilige Gees leer vertroue om ons in die moment van gesprek te lei en 

te help. 

 

Het jy al begin om met Christus se oë na mense rondom en naby jou te kyk:  

 

Maak hierdie week vir jou ŉ lys van plekke en mense waar jy grense kon oorsteek.  

• Dink aan mense wat jy kon groet en skryf hulle name neer.  

• Dink aan mense voor wie jy ŉ kort getuienis kon aflê (bv. Die Here is goed vir my, 

die Here het uitkoms gegee, ek is so dankbaar teenoor die Here) en skryf hulle 

name/of die geleenthede neer.  

• Dink aan mense met wie jy die geleentheid gehad het om ŉ dieper gesprek mee 

te voer en skryf hulle name neer.  

• Dink aan mense wat jy al lankal ken maar nog nooit die moed gehad het om mee 

te gesels nie – skryf hulle name neer.  

Hou hierdie lys van name byderhand en kyk hoe baie mense en geleenthede daar 

slegs in vyf weke na vore kom waar ek my opdrag op een of ander wyse kon uitvoer.  

 

Bid dat die Here vir jou sulke geleenthede skep om te kan gesels. Begin bid vir die 

mense naby aan jou en met wie jy wil gesels. Bid dat die Here hulle harte en 

gesindheid voorberei. Bid dat die Here jou lei en help om juis met hulle in gesprek te 

kan tree.  



2 
 

Hierdie week se Bybelstudie 

 

Maandag – 12 September 

Dagtema: Met wie sal ek praat? Kyk anders na die mense rondom jou!   

 

Met wie sal ek praat? Ek weet nie met wie om oor Jesus te praat nie! 

Hierdie grens word getrek omdat ons op ŉ verkeerde manier na die mense rondom 

ons kyk. Ons kyk dikwels net vanuit ŉ mens-tot-mens perspektief na mense wat 

beteken dat ons nie hulle geestelike lewe (verhouding met God) of hulle ewige 

bestemming in berekening bring nie.  

 

Solank mense op die oog af “ok” lyk, dan kyk ons nie dieper nie. Sodra iemand egter 

bv. siek word, deur ernstige beproewing gaan en ons van buite kan sien dat dit nie 

goed gaan nie, dan sal ons besorgd raak en hulp of raad aanbied.  

 

Die Here wil egter hê dat ons in die eerste plek oor mense se verhouding met 

God en hulle ewige bestemming besorgd moet wees! En dat ons met hulle 

daaroor moet praat.  

 

Lees Genesis 3: 1 – 13 

 

God leer ons hierdie besorgdheid oor mense se geestelike lewe en hulle ewige 

bestemming wanneer Adam en Eva – en saam met hulle: alle mense op aarde – in 

sonde val! Ten spyte daarvan dat God hulle gewaarsku het en hulle steeds gesondig 

het, kom God en roep Hy in genade na hulle in vers 9 : Waar is jy”? Hierdie roepstem 

van God is die grootste aanbod van genade aan die ganse mensdom ooit!  

 

God weet dat alle mense in sonde geval het en dat Hy hulle moet red! Daarom roep 

Hy na hulle! Hiermee leer die Here ons dat alle mense – wat nie in God en Jesus 

Christus as hulle Verlosser glo nie – verlore is! Meer nog: sulke mense “kruip” weg en 

ek en jy moet leer om te vra: “Waar is jy”? 

 

1. Hoe verander hierdie optrede van God jou siening van die mense rondom jou?  

2. Is God se vraag aan Adam ŉ vraag van beskuldiging of ŉ vraag van 

besorgdheid?  

3. Watter impak maak jou antwoord op vraag 2 op die wyse waarop jy 

vrymoedigheid kan neem om met iemand oor Jesus te praat?  

 

Lees Johannes 3: 16 en 17 

 

1. Wat het God gemotiveer om bogenoemde vraag aan Adam te vra?  

2. Wat het God gemotiveer om Jesus na die verlore mensdom te stuur?  

3. Wat moet jou motiveer om met mense oor Jesus te praat?  

Lees Matteus 10: 28. 

 

1. Wat leer Jesus ons hier oor die manier waarop ons na mense moet kyk? 

2. Wat behoort ons te motiveer om met almal te praat wat nie in Jesus glo nie?   

 

 

Dinsdag – 13 September 

Dagtema: Nog ŉ keer: met wie sal ek praat? Kyk anders na die mense rondom jou!   

 

Ons soek vandag na verdere antwoorde op ons vraag: Met wie sal ek praat?  

Hoe kan ek my “kyk” na mense verander sodat ek op die regte saak fokus? Wat is 

regtig belangrik in mense se lewens?  

 

Lees Matteus 9: 35 – 38  

1. Waar het Jesus verlore mense gaan soek en wat leer dit jou van die manier 

waarop ons na mense moet kyk?  

2. Watter het Jesus by dié mense raakgesien?  

3. Watter emosie het bogenoemde waarneming in Jesus se hart losgemaak? 

4. Watter emosie sou in jou hart opkom wanneer jy bv. tot die besef sou kom: my 

vriend/vriendin is dalk verlore? 

5. Waarvoor bid Jesus in vers 38?  

6. Dink jy Jesus het jou ook in die oog gehad toe Hy hierdie gebed gebid het?  

 

Lees Lukas 15: 1 – 7 

1. Met wie het Jesus graag oor hulle geestelike lewe gepraat?  

2. Ken jy dalk sulke “”tollenaars en sondaars” in jou lewenskring?  

3. Wie het beswaar gemaak dat Jesus met hulle praat en wat sê dit dalk van my 

en jou as “kerkmense” se gesindheid?  

4. Watter les wil Jesus ons hier leer oor die noodsaak en ywer waarmee ons met 

mense oor Jesus moet praat? 

5. Wat beteken Jesus se uitspraak in vers 7 vir ons gesprek vandag? Hoe kan dit 

ons help om anders na die mense rondom te kyk en ons te motiveer om oor 

Jesus te praat?  

 

Woensdag – 14 September 

Dagtema: Ek het nie tyd nie, my vol program en my besige lewe maak dit onmoontlik 

om te praat. Regtig? 

 

Ek het nie tyd nie, ek is te besig! Ons trek hierdie grens baie gemaklik as ŉ verskoning 

waarom ons nie kan doen waartoe die Here Jesus ons roep nie.   

Inderdaad lewe ons vandag ŉ vinnige en besige lewe! Verseker is daar mense wat 

besiger is as ander en wat meer het om te doen as ander! Maar is dit ŉ geldige 

verskoning om nie gehoorsaam te wees aan hierdie kernopdrag van die Here Jesus 

te gee nie?  

 

Die Here Jesus het ons reeds verlede Sondag uit Lukas 9: 23 – 25 geleer wat dit van 

ons verg om agter Hom aan te kom! Dat ons ons kruis moet opneem, dat ons ons 

lewensfokus weg van onsself op Christus moet rig!  

 

Die logiese gevolg van Jesus se eis tot dissipelskap is dus: die gebruik van my tyd en 

die stel van my prioriteite moet deur Jesus bepaal word en nie deur myself nie. Ons 

het reeds ook verlede week gekyk na Lukas 9: 57 – 62 waar Jesus hieroor praat. Kom 

ons soek na nog antwoorde op hierdie grens. 

 

Lees Prediker 3: 1 – 11 

1. Wat leer die Here ons oor die gebruik van ons tyd in hierdie hoofstuk? 

2. Wat is die betekenis van vers 11 vir die wyse waarop ons ons tyd spandeer en 

die prioriteite in ons lewe vasstel?  

3. Dink veral na oor die betekenis van die woorde “maar Hy het aan die mens ŉ 

besef gegee van die onbepaalde tyd”. Watter “tyd” is dit en hoe is dit van 

toepassing op jou dagprogram?  

4. Hoe verander jou kennis van die “onbepaalde tyd’ jou prioriteite in die lewe? 

Lees ook Prediker 9: 11 – 12  

 

Lees Matteus 24: 36 – 44 

1. Wat wil Jesus ons hier leer oor die gebruik van ons tyd en die stel van ons 

prioriteite? 

2. Hoe kan ons dit daagliks van toepassing maak sodat ons tyd kan vind om met 

mense oor Jesus te praat?  

 

Lees Matteus 24: 45 – 51 

1. Waarteen waarsku Jesus ons met hierdie gelykenis in verband met ons gebruik 

van ons tyd en dit wat ons kies om ons mee besig te hou?  

2. Hoe behoort hierdie waarskuwing ons te help om oor die grens van ‘ek het nie 

tyd nie’ te stap?  

 

Donderdag: 15 September 

Dagtema: Wat van my eie sonde en worstelinge? Wie is ek om met iemand anders te 

gaan praat oor sy/haar lewe?  

 

Hierdie grens word egter getrek vanweë ŉ verkeerde begrip oor watter rol ons 

persoonlike lewe speel in die uitdra van die evangelie. Ons dink dat ons lewe as 

gelowiges eers perfek en volmaak moet wees voordat ons die “reg” het om met iemand 

anders oor sy of haar lewe met God te kan praat.  

Dit is inderdaad so dat ons Here Jesus ons in Matteus 5: 16 leer “Laat julle lig so voor 

die mense skyn, dat hulle julle goeie werke kan sien en julle Vader wat in die hemel 

is, verheerlik”.  

 

Jesus het egter glad nie bedoel dat ‘’ons goeie werke’’ volmaak moet wees nie! Ons 

weet tog almal dat geen mens se lewe perfek en volmaak is nie. Inteendeel, die feit 

dat ons nog in sonde val en worstelinge het, is JUIS die beste getuienis van God se 

genade aan sondaarmense! Die evangelie se waarde lê nie in my ‘volmaaktheid”’ nie 

maar in die volmaaktheid van God se vergifnis deur Jesus se kruisdood. 

 

Ons eie sonde en struikeling kan juis ŉ wonderlike aanknooppunt wees om God se 

genade in Jesus Christus te verduidelik!  

 

Lees Markus 2: 13 – 17 

1. Watter lig werp Jesus se woorde in vers 17 op die grens waaroor ons vandag 

praat? Kan my eie sonde ŉ struikelblok wees om met iemand te oor Jesus te 

praat?  

2. Hoe kan Jesus se woorde my motiveer om juis my eie swakheid en sonde te 

gebruik om die genade van Jesus aan sondaarmense te verduidelik? 

 

Vrydag – 16 September 

Dagtema: Ek stel ŉ voorbeeld vir die mense rondom my, ek hoef nie te praat nie!  

 

Vandag se oordenking sluit baie nou aan by gister se bespreking, maar kom vanuit ŉ 

ander hoek. Gelowiges onderdruk hulle vrese om met ander mense oor Jesus te praat 

deur te glo dat hulle net nodig het om in die samelewing vir die mense rondom hulle ŉ 

voorbeeld van ŉ goeie lewe te stel. Hulle gebruik dan juis ook Matteus 5: 16 - wat ons 

gister gelees het - as motivering vir hulle standpunt.   

 

Dit is inderdaad so dat Jesus ons leer dat ŉ boom aan sy vrugte geken word! Die 

mense moet aan ons dade en optrede kan sien dat ons gelowiges is en dat ons Jesus 

dien en volg! Maar Jesus se bedoeling was nie dat ons net moet doen en niks moet 

sê nie.  

 

Hy wil ons leer: ons woorde en dade moet ooreenstem! Dit moet dieselfde getuienis 

lewer! Dit wat ons vir mense oor Jesus sê, moet hulle ook in ons eie lewe sien! Ons 

getuienis oor Jesus en oor die Bybel moet gesien kan word in hoe ons elke dag voor 

die mense leef!  

 

Lees Matteus 7: 15 – 17 

1. Waaraan moet die mense ons kan ken?  

2. Hoe sal mense weet ons praat die waarheid? Kyk vers 17: wat doen ŉ profeet?   

3. Wanneer is jy ŉ profeet?  

Lees Lukas 6: 43 – 45 

1. Wat is die betekenis van die laaste woorde van vers 45? Waarvan moet jou 

hart oorloop en waarvan sal jy dus wil praat met ander mense?  

2. Watter afleiding sou mense oor jou kon maak indien jy ŉ baie goeie lewe as 

voorbeeld stel, maar nooit oor God, Jesus of die Bybel praat nie? Sou hulle nie 

dink: hierdie is ‘ŉ baie goeie mens nie? Sou dit die regte getuienis wees?  

3. Wat sou die verskil wees tussen die voorbeeld van ŉ baie goeie Moslem en die 

voorbeeld van ŉ baie goeie Christen?  

 

Wat was Jesus se opdrag in Matteus 28: 18 – 20 – leef of praat?  

 

 

 


